
					Kaca iki durung katitiwaca
ꦪꦠꦸꦮꦶꦤ꧀ꦔꦸꦢꦶꦏꦱꦫꦱ꧀ꦱꦤ꧀ꦲꦶꦁꦔꦿꦶꦏꦸ꧈ꦏꦺꦴꦭꦺꦴꦤꦶꦱꦱꦶꦮꦲꦸꦧꦝꦺꦏꦭꦗꦼꦁꦔꦏꦼꦤ꧀꧉ꦢꦺꦤꦺꦥꦽꦭꦸꦠꦸꦮꦶꦤ꧀ꦧꦺꦴꦠꦼꦤ꧀ꦤꦶꦥꦸꦤ꧀ꦏꦺꦴꦭꦺꦴꦤꦶꦱꦱꦶꦮꦲꦸꦏꦮꦶꦪꦂꦫꦏꦼꦤ꧀꧈ꦢꦺꦫꦺꦁꦏꦉꦩ꧀ꦧꦒ꧀꧉

꧋ꦮꦶꦤꦶꦱꦸꦝꦢꦢꦺꦴꦱ꧀ꦫꦺꦱꦶꦝꦺꦤ꧀ꦲꦶꦁꦗꦩ꧀ꦧꦶꦠꦸꦮꦤ꧀ H.E.K. Ezerman꧈ꦄꦱꦶꦱ꧀ꦠꦺꦤ꧀ꦫꦺꦱꦶꦝꦺꦤ꧀ꦲꦶꦁꦏꦁꦏꦧꦤ꧀ꦠꦺꦴꦑꦏꦼꦤ꧀ꦲꦶꦁꦫꦺꦱꦶꦝꦺꦤ꧀ꦦꦭꦺꦩ꧀ꦧꦁ꧉

꧋ꦧꦧ꧀ꦏꦢꦸꦂꦗꦤꦤ꧀ꦲꦂꦠꦲꦶꦁꦩꦺꦴꦧꦶꦭ꧀ꦥꦺꦴꦱ꧀ꦲꦶꦁꦩꦼꦂꦧꦲꦎ꧈ꦲꦶꦁꦱꦥꦸꦤꦶꦏꦠꦸꦮꦤ꧀ꦏꦺꦴꦤ꧀ꦠꦿꦺꦴꦭꦶꦂꦲꦶꦁꦩꦼꦂꦧꦲꦎꦱꦩ꧀ꦥꦸꦤ꧀ꦲꦁꦱꦭ꧀ꦏꦠꦿꦁꦔꦤ꧀ꦩꦭꦶꦃꦩꦁꦒꦶꦃꦧꦸꦠꦩꦭ꧀ꦲꦂꦠ f 5.500,-꧉ꦢꦶꦥꦸꦤ꧀ꦥꦼꦤ꧀ꦝꦼꦩ꧀ꦲꦶꦁꦱꦶꦠꦶ꧈ꦲꦸꦒꦶꦮꦺꦴꦤ꧀ꦠꦼꦤ꧀ꦲꦶꦁꦩꦼꦂꦧꦲꦎ꧈ꦢꦢꦺꦴꦱ꧀ꦢꦸꦩꦸꦒꦶꦱꦥꦸꦤꦶꦏ꧈ꦲꦶꦁꦏꦁꦥꦶꦤꦁꦒꦶꦃꦱꦩ꧀ꦥꦸꦤ꧀ꦮꦺꦴꦤ꧀ꦠꦼꦤ꧀ f 18.000,-꧉꧉

꧋ꦏꦱꦼꦧꦸꦠ꧀ꦲꦶꦁꦧꦼꦱ꧀ꦭꦶꦠ꧀ꦒꦸꦥꦽꦩꦺꦤ꧀꧈ꦤꦼꦠꦼꦥ꧀ꦥꦏꦼꦤ꧀ꦮꦺꦴꦤ꧀ꦠꦼꦤ꧀ꦠꦶꦪꦁꦏꦸꦩꦶꦤꦶꦱ꧀ 33 ꦲꦶꦁꦏꦁꦏꦱꦶꦁꦏꦶꦂꦫꦏꦼꦤ꧀ꦝꦠꦼꦁꦝꦶꦓꦸꦭ꧀꧉ꦲꦶꦁꦏꦁꦏꦛꦃꦲꦱ꧀ꦭꦶꦱꦏꦶꦁꦡꦼꦂꦤꦠꦺ꧉

꧋ꦏꦮꦺꦴꦤ꧀ꦠꦼꦤ꧀ꦤꦤ꧀ꦤꦶꦁꦲꦂꦠꦲꦶꦁꦏꦁꦏꦁꦒꦺꦩꦶꦠꦸꦭꦸꦁꦔꦶꦏꦱꦁꦱꦫꦤ꧀ꦧꦼꦧꦪꦲꦔꦶꦤ꧀ꦲꦒꦼꦁꦲꦶꦁꦤꦒꦫꦶꦮꦭꦤ꧀ꦢꦶ꧈ꦱꦼꦩꦺꦫꦸꦥꦺꦴꦤ꧀ꦠꦩ꧀ꦥꦶꦲꦂꦠꦢꦂꦩ f 13.892.71꧉ꦲꦶꦁꦏꦁꦱꦩ꧀ꦥꦸꦤ꧀ꦢꦶꦥꦸꦤ꧀ꦠꦩ꧀ꦥꦺꦤ꧀ꦤꦶꦮꦺꦴꦤ꧀ꦠꦼꦤ꧀ f 91.544.45 ꦢꦢꦺꦴꦱ꧀ꦱꦢꦪꦮꦺꦴꦤ꧀ꦠꦼꦤ꧀ f 105.447.16꧉

꧋Aneta ꦩꦂꦠꦺꦴꦱ꧀ꦱꦏꦼꦤ꧀꧇ꦱꦩꦁꦏꦺꦮꦺꦴꦤ꧀ꦠꦼꦤ꧀ꦎꦂꦝꦺꦴꦤꦤ꧀ꦱꦶꦲꦺꦁꦒꦭ꧀ꦲꦶꦁꦏꦁꦔꦼꦮꦿꦠ꧀ꦠꦏꦼꦤ꧀ꦥꦲꦸꦏꦸꦩ꧀ꦩꦤ꧀ꦤꦶꦥꦸꦤ꧀ꦥꦫꦥꦔꦒꦼꦁꦲꦶꦁꦏꦁꦱꦩꦶꦩꦶꦱꦏꦶꦠ꧀ꦏꦭꦺꦫꦺꦃꦲꦤ꧀ꦤꦶꦥꦸꦤ꧀꧈ꦱꦤꦗꦤ꧀ꦠꦤꦩꦸꦁꦱꦥꦺꦭꦺ꧉

꧋ꦏꦲꦁꦏꦠ꧀ꦢꦢꦺꦴꦱ꧀ꦩꦸꦝꦥꦔꦂꦱ (ondervoorzitter) ꦭꦤ꧀ꦢꦿꦢ꧀ꦲꦶꦁꦩꦓꦼꦭꦁꦱꦂꦠꦡꦼꦩꦁꦒꦸꦁ꧇ꦫꦢꦺꦤ꧀ꦱꦸꦦꦂꦠ꧈ꦲꦶꦁꦏꦁꦱꦸꦮꦲꦸꦭꦶꦢ꧀ꦭꦤ꧀ꦢꦿꦢ꧀꧉ꦏꦲꦁꦏꦠ꧀ꦢꦢꦺꦴꦱ꧀ꦩꦸꦝꦥꦔꦂꦱ (ondervoorzitter) ꦭꦤ꧀ꦢꦿꦢ꧀ꦲꦶꦁꦨꦁꦏꦭꦤ꧀(ꦩꦢꦸꦫ)꧇ꦫꦢꦺꦤ꧀ ꦯꦸꦒꦶꦪꦤ꧈ꦭꦶꦢ꧀ꦭꦤ꧀ꦢꦿꦢ꧀ꦲꦶꦁꦬꦼꦩ꧀ꦧꦁ꧉

꧋ꦮꦺꦴꦤ꧀ꦠꦼꦤ꧀ꦥꦮꦂꦠꦺꦴꦱ꧀꧈ꦧꦶꦭꦶꦃꦲꦶꦁꦏꦁꦮꦶꦕꦏ꧀ꦱꦤꦒꦸꦥꦽꦤꦸꦂꦗꦺꦤ꧀ꦢꦿꦭ꧀꧈ꦲꦤ꧀ꦝꦮꦸꦃꦲꦏꦼꦤ꧀ꦮꦫꦢꦶꦤ꧀ꦱꦂꦠꦝꦮꦸꦃꦮꦲꦸꦲꦸꦒꦶꦧꦝꦺꦏꦥꦕꦏ꧀ꦲꦶꦁꦱꦼꦠꦠ꧀ꦱꦼꦧ꧀ꦭꦠ꧀꧈ꦏꦢꦺꦴꦱ꧀ꦲꦶꦁꦔꦤ꧀ꦝꦥ꧀ꦥꦸꦤꦶꦏ꧇

꧋ꦲꦶꦁꦏꦁꦮꦶꦕꦏ꧀ꦱꦤꦲꦱꦿꦶꦁꦩꦶꦉꦁꦥꦮꦂꦠꦺꦴꦱ꧀ꦱꦂꦠꦲꦸꦒꦶꦲꦔꦸꦤꦶꦁꦔꦤ꧀ꦤꦶꦱꦏꦶꦁꦉꦩ꧀ꦧꦒꦽꦩ꧀ꦧꦒ꧀ꦥꦉꦥꦠ꧀ꦠꦤ꧀ꦥꦔꦿꦺꦃꦥꦿꦗ꧈ꦧꦶꦭꦶꦃꦏꦛꦃꦱꦮꦼꦤꦺꦃꦲꦶꦁꦲꦩ꧀ꦠꦼꦤꦂꦲꦶꦁꦏꦁꦏꦗꦶꦧꦃꦤꦶꦤ꧀ꦢꦑꦏꦼꦤ꧀ꦏꦮꦗꦶꦧ꧀ꦧꦤ꧀ꦥꦶꦪꦩ꧀ꦧꦏ꧀꧈ꦲꦶꦁꦏꦁꦭꦗꦼꦁꦭꦭꦪꦤ꧀ꦤꦤ꧀ꦏꦭꦶꦪꦤ꧀ꦏꦮꦸꦭꦧꦺꦴꦠꦼꦤ꧀ꦏꦤ꧀ꦛꦶꦱꦉꦩ꧀ꦧꦒ꧀ꦏꦭꦶꦪꦤ꧀ꦥꦿꦶꦪꦤ꧀ꦠꦸꦤ꧀ꦥꦔꦿꦺꦃꦥꦿꦗꦌꦫꦺꦴꦥꦃꦲꦸꦠꦮꦶꦥꦿꦶꦧꦸꦩꦶꦫꦸꦩꦶꦪꦶꦤ꧀꧉ꦗꦭꦂꦫꦤ꧀ꦱꦏꦶꦁꦥꦸꦤꦶꦏꦱꦫꦺꦃꦤꦶꦁꦥꦔꦿꦺꦃꦥꦿꦗꦥꦸꦤꦶꦏꦱꦩ꧀ꦥꦸꦤ꧀ꦠꦩ꧀ꦠꦸꦭꦁꦏꦸꦁꦱꦸꦩꦼꦉꦥ꧀ꦝꦠꦼꦁꦏꦮꦺꦴꦤ꧀ꦠꦼꦤ꧀ꦤꦤ꧀ꦤꦶꦁꦧꦮꦃꦲꦶꦥꦸꦤ꧀꧈ꦩꦶꦭꦭꦩ꧀ꦥꦃꦲꦶꦁꦥꦢꦩꦼꦭ꧀ꦭꦤ꧀ꦲꦶꦁꦏꦁꦤꦶꦭꦂꦥꦔꦿꦺꦃꦥꦿꦗꦮꦲꦸꦧꦺꦴꦠꦼꦤ꧀ꦏꦺꦔꦶꦁꦢꦶꦥꦸꦤ꧀ꦮꦱ꧀ꦠꦤꦶꦱꦲꦺ꧈ꦠꦸꦮꦶꦤ꧀ꦥꦁꦒꦭꦶꦃꦢꦊꦩ꧀ꦲꦶꦁꦏꦁꦮꦶꦕꦏ꧀ꦱꦤ꧈ꦠꦶꦤ꧀ꦢꦏ꧀ꦲꦶꦁꦏꦁꦩꦏꦠꦼꦤ꧀ꦥꦸꦤꦶꦏꦏꦗꦮꦶꦤꦩꦚꦸꦢꦢꦫꦗꦢ꧀ꦢꦶꦁꦥꦔꦿꦺꦃꦥꦿꦗ꧈ꦲꦸꦒꦶꦤꦩꦤꦼꦫꦏ꧀ꦮꦮꦼꦤꦁꦔꦶꦁꦭꦶꦪꦤ꧀꧉ꦲꦩꦶꦭꦱꦩꦁꦏꦺꦥꦥꦺꦫꦁꦔꦤ꧀ꦤꦶꦁꦥꦢꦩꦼꦭ꧀ꦭꦤ꧀ꦤꦒꦫꦶꦲꦶꦁꦏꦁꦲꦁꦱꦭ꧀ꦝꦮꦸꦃꦤꦶꦤ꧀ꦢꦑꦏꦼꦤ꧀ꦥꦥꦿꦶꦏ꧀ꦱꦤ꧀ꦥꦶꦪꦩ꧀ꦧꦏ꧀꧈ꦏꦼꦢꦃꦱꦸꦏꦱꦸꦩꦼꦉꦥ꧀ꦫꦸꦩꦶꦪꦶꦤ꧀ꦝꦠꦼꦁꦥꦔꦒꦼꦁꦔꦶꦁꦥꦥꦿꦺꦤ꧀ꦠꦃꦲꦤ꧀꧈ꦏꦤ꧀ꦛꦶꦏꦠꦿꦁꦔꦤ꧀ꦧꦺꦚ꧀ꦗꦶꦁꦥꦸꦤꦥꦲꦁꦒꦺꦤ꧀ꦤꦶꦥꦸꦤ꧀ꦤꦶꦤ꧀ꦢꦑꦏꦼꦤ꧀ꦥꦥꦿꦶꦏ꧀ꦱꦤ꧀꧈ꦱꦸꦥꦢꦺꦴꦱ꧀ꦱꦒꦼꦢ꧀ꦲꦩ꧀ꦧꦼꦏ꧀ꦠꦭꦶꦪꦤ꧀ꦥꦔꦿꦺꦃꦥꦿꦗꦥꦿꦶꦧꦸꦩꦶ꧉ꦠꦸꦩꦿꦥ꧀ꦲꦶꦁꦠꦤꦃꦱꦧꦿꦁ꧈ꦱꦫꦺꦃꦤꦶꦁꦧꦺꦢꦏꦭꦶꦪꦤ꧀ꦏꦮꦺꦴꦤ꧀ꦠꦼꦤ꧀ꦤꦤ꧀ꦤꦶꦥꦸꦤ꧀ꦲꦶꦁꦔꦿꦶꦏꦶ꧈ꦏꦼꦢꦃꦤꦼꦝꦥꦶꦠꦸꦭꦸꦁꦭꦸꦩꦤ꧀ꦠꦂꦥꦔꦿꦺꦃꦥꦿꦗꦧꦺꦴꦁꦱꦌꦫꦺꦴꦥꦃ꧈ꦱꦸꦥꦢꦺꦴꦱ꧀ꦏꦶꦤꦤ꧀ꦛꦺꦤ꧀ꦤꦤ꧀ꦲꦩ꧀ꦠꦼꦤꦂꦲꦸꦠꦮꦶꦥꦔꦒꦼꦁꦔꦶꦁꦠꦶꦪꦁꦥꦿꦶꦧꦸꦩꦶ꧉

꧋ꦒꦒꦪꦸꦠ꧀ꦠꦤ꧀ꦏꦭꦶꦪꦤ꧀ꦧꦧ꧀ꦥꦸꦤꦶꦏ꧈ꦏꦁꦗꦼꦁꦠꦸꦮꦤ꧀ꦲꦶꦁꦏꦁꦮꦶꦕꦏ꧀ꦱꦤꦲꦸꦒꦶꦏꦼꦥꦺꦔꦶꦤ꧀ꦥꦫꦶꦁꦥꦼꦥꦺꦔꦼꦠ꧀꧈ꦩꦤꦮꦶꦥꦿꦤꦠꦤ꧀ꦲꦶꦁꦏꦁꦲꦚ꧀ꦗꦭꦂꦫꦶꦥꦔꦿꦺꦃꦥꦿꦗꦏꦼꦢꦃꦠꦸꦩꦸꦠ꧀ꦔꦸꦫꦸꦱ꧀ꦱꦏꦼꦤ꧀꧈ꦧꦺꦴꦠꦼꦤ꧀ꦏꦺꦔꦶꦁꦏꦊꦧꦼꦠ꧀ꦠꦏꦼꦤ꧀ꦲꦸꦱꦸꦭ꧀꧈ꦲꦸꦠꦮꦶꦚꦝꦶꦪꦤ꧀ꦤꦶꦥꦔꦒꦼꦁꦥꦶꦪꦩ꧀ꦧꦏ꧀꧈ꦱꦢꦺꦫꦺꦁꦔꦶꦥꦸꦤ꧀ꦥꦔꦒꦼꦁꦔꦶꦁꦒꦼꦮꦺꦱ꧀ꦲꦔ꧀ꦭꦲꦶꦂꦫꦏꦼꦤ꧀ꦱꦸꦫꦲꦺꦴꦱ꧀ꦱꦶꦁꦩꦤꦃꦠꦸꦩꦿꦥ꧀ꦥꦿꦤꦠꦤ꧀ꦮꦲꦸ꧉

꧋ꦦꦫꦺꦤ꧀ꦠꦃꦱꦩ꧀ꦥꦸꦤ꧀ꦲꦔꦁꦒꦼꦥ꧀ꦲꦧ꧀ꦱꦃꦱꦂꦠꦔꦶꦢꦺꦤ꧀ꦤꦶꦲꦸꦤ꧀ꦝꦁꦲꦸꦤ꧀ꦝꦁꦢꦩꦼꦭ꧀ꦭꦤ꧀ꦤꦶꦥꦸꦤ꧀ꦫꦢ꧀ꦏꦶꦛꦩꦗꦏꦼꦂꦠꦏꦁꦒꦺꦚꦸꦢꦮꦼꦮꦃꦲꦤ꧀ (Opcenten) ꦥꦲꦺꦴꦱ꧀ꦤꦒꦫꦶ꧈ꦲꦶꦁꦒꦶꦃꦥꦸꦤꦶꦏꦏꦱꦸꦢ 20 ꦢꦸꦩꦸꦒꦶ 15 ꦥꦽꦱꦺꦤ꧀꧉

꧋ꦥꦫꦱꦸꦫꦝꦝꦸꦲꦶꦤ꧀ꦢꦶꦪꦲꦶꦁꦏꦁꦱꦩꦶꦮꦺꦴꦤ꧀ꦠꦼꦤ꧀ꦲꦶꦁꦤꦒꦫꦶꦮꦭꦤ꧀ꦢꦶ꧈ꦤꦭꦶꦏꦥꦩꦶꦠ꧀ꦠꦶꦥꦸꦤ꧀ꦝꦠꦼꦁꦥꦫꦩꦶꦠꦿꦤꦶꦥꦸꦤ꧀ꦧꦺꦴꦁꦱꦮꦭꦤ꧀ꦢꦶ꧉

